
CONVENIO  DE  COLABORACIÓN  ENTRE  A  CONSELLERÍA  DE  EMPREGO,  COMERCIO  E 
EMIGRACIÓN DA XUNTA DE GALICIA E O CONCELLO DE XUNQUEIRA DE ESPADANEDO PARA 
O ACONDICIONAMENTO DO MUSEO-TALLER DE OLERÍA DE NIÑODAGUIA

MEMORIA XUSTIFICATIVA  

Ao abeiro do establecido no artigo 4.f) da Resolución do 8 de abril de 1991 pola que se fai 
público o Acordo de Consello da Xunta de Galicia, do 27 de marzo de 1991, sobre Convenios 
de cooperación con outros entes públicos e de colaboración con particulares (DOG núm. 82, 
do  30.04.1991),  expóñense  os  antecedentes,  as  razóns  de  oportunidade  e  obxectivos 
perseguidos coa formalización do convenio de colaboración entre a Consellería de Emprego, 
Comercio  e  Emigración e o  Concello  de  Xunqueira  de  Espadanedo  para  a  execución das 
actuacións de acondicionamento  da contorna e dos tanques de purificación do Museo-Taller 
de Olería de Niñodaguia.

I.- MARCO COMPETENCIAL E HABILITACIÓN NORMATIVA 

1.1. Competencias da Consellería de Emprego, Comercio e Emigración

A Consellería de Emprego,  Comercio e Emigración,  en adiante,  a  consellería,  é  o órgano 
encargado de exercer as competencias que en materia de comercio interior atribúe á nosa 
comunidade autónoma o artigo 30.I.4 do Estatuto de autonomía de Galicia en relación co 
disposto no Decreto 42/2024, do 14 de abril, polo que se establece a estrutura orgánica da 
Xunta de Galicia e no Decreto 49/2024, de 22 de abril, polo que se fixa a estrutura orgánica 
das consellerías da Xunta de Galicia. 

O Decreto 147/2024, do 20 de maio, polo que se establece a estrutura orgánica da  Consellería 
de  Emprego,  Comercio  e  Emigración  establece  que  lle  corresponde  á  Dirección  Xeral  de 
Comercio  e  Consumo  a  planificación,  a  coordinación  e  o  control  das  competencias  da 
consellería  en  materia  de  comercio  e  artesanía  e  consumo.  Dentro  destas  cabe  sinalar, 
especificamente, a promoción, o fomento, a modernización e o desenvolvemento do comercio e 
da  artesanía,  así  como a  programación  e  a  xestión  das  axudas  destinadas  a  estes  fins,  a 
adaptación  das  estruturas  artesanais  á  realidade  actual,  así  como  a  colaboración  cos 
organismos,  centros,  entidades,  corporacións e institucións públicas e  privadas de calquera 
índole en materia de comercio e artesanía.

1.2. Competencias do Concello de Xunqueira de Espadanedo

O Concello de Xunqueira de Espadanedo,  en uso das competencias atribuídas polo artigo 25.1 
da  Lei 7/1985, de 2 de abril, reguladora das bases de réxime local e nos artigos 80 e seguintes 
da Lei 5/1997, de 22 de xullo, de Administración Local de Galicia, manifesta a súa vontade de 
acometer as actuacións necesarias para o acondicionamento da contorna e dos tanques de 
purificación do Museo-Taller de Olería de Niñodaguia. 

En  particular,  o  concello  considera  prioritario  executar  as  actuacións  de  mellora  e 
acondicionamento deste  equipamento cultural,  co  fin  de  asegurar  condicións  axeitadas  de 
seguridade e  adecuadas condicións hixiénico-sanitarias  e  de operatividade para as  persoas 
usuarias,  visitantes  e  participantes  nas  actividades  divulgativas  e  pedagóxicas  que  nel  se 
desenvolven.

II.- MARCO ESTRATÉXICO E PLANIFICACIÓN SECTORIAL

O Plan Estratéxico do Comercio de Galicia 2025-2030, aprobado polo Consello da Xunta o 31 de 
marzo  de  2025,  constitúe  o  marco  de  referencia  para  a  modernización,  sostibilidade  e 
dinamización do sector comercial galego. As actuacións proxectadas sobre o Museo-Taller de 
Olería de Niñodaguia alinéanse de maneira directa cos seus eixes estratéxicos, obxectivos e 
medidas operativas. 

Neste marco, as actuacións previstas no Museo-Taller de Olería de Niñodaguia presentan unha 
vinculación cos obxectivos do Plan orientados á valorización da artesanía, á súa vinculación co 
territorio e ao reforzo dos equipamentos e espazos que contribúen á dinamización económica e 
social do ámbito local. 

O  Museo-Taller  de  Olería  de  Niñodaguia  constitúe  un  equipamento  público  vinculado  á 
preservación e divulgación da tradición oleira, así como ao desenvolvemento de actividades 
culturais, divulgativas e pedagóxicas relacionadas coa artesanía. A mellora das súas condicións 
de conservación, seguridade e funcionalidade contribúe á posta en valor destes recursos e 
favorece a súa utilización como elemento de dinamización territorial. 

Así mesmo, a actuación permite reforzar a colaboración institucional entre a administración 
autonómica e  a  administración local  para a  conservación e  posta en valor  do patrimonio 
artesanal e para a promoción de actividades vinculadas á artesanía e á cultura no ámbito rural. 

En consecuencia, a intervención prevista no Museo-Taller de Olería de Niñodaguia presenta 
unha vinculación coherente cos obxectivos do Plan Estratéxico do Comercio de Galicia 2025-
2030 relacionados coa valorización da artesanía, a súa conexión co territorio e a dinamización 
socioeconómica dos espazos rurais. 

III.  O  MUSEO-TALLER  DE  OLERÍA  DE  NIÑODAGUIA:  SITUACIÓN  E  NECESIDADE  DE 
ACTUACIÓN

O Concello  de  Xunqueira  de  Espadanedo  presentou  ante  a  consellería  unha  solicitude  de 
colaboración na que pon de manifesto a importancia do Museo-Taller de Olería de Niñodaguia 
como equipamento público destinado á divulgación da actividade artesanal local. 

Na devandita solicitude, o concello sinala a necesidade de acometer actuacións de mellora nas 
instalacións,  en particular  na zona posterior  da parcela e  nos elementos relacionados coa 
evacuación das augas pluviais, así como o deterioro dos tanques de purificación da arxila. Estas 
deficiencias dificultan o adecuado uso do equipamento e poden afectar á conservación do 
inmoble. 

O  Concello  de  Xunqueira  de  Espadanedo  leva  anos  promovendo  a  valorización  do  seu 
patrimonio cultural, entre o que destaca o Museo-Taller de Olería de Niñodaguia como espazo 
de referencia para a conservación e divulgación da tradición oleira. A rehabilitación inicial do 
inmoble realizouse con medios limitados e, malia as melloras efectuadas, o museo presenta 
carencias  que  afectan  tanto  á  conservación  do  edificio  como  ao  desenvolvemento  das 
actividades culturais e didácticas que nel se realizan. 

En  particular,  a  zona  posterior  da  parcela  carece  de  beirarrúa  e  presenta  problemas  de 
evacuación das augas pluviais, que provocan humidades e filtracións nos cerramentos. Ademais, 
nesta área existen antigos tanques de purificación da arxila, elementos vinculados á actividade 
oleira tradicional que permanecen sen integrar adecuadamente no percorrido museístico.

Por  todo o  anterior,  resulta  necesario  acometer  actuacións  de  acondicionamento exterior, 
mellora da drenaxe, protección dos cerramentos e recuperación dos tanques tradicionais, co fin 
de  contribuír  á  conservación  do  inmoble,  reforzar  o  seu  valor  cultural  e  garantir  o 
desenvolvemento  das  actividades  divulgativas  e  pedagóxicas  en  condicións  axeitadas.

O concello non dispón de medios suficientes para acometer integramente estas actuacións, 
polo que resulta necesaria a colaboración doutras administracións públicas para contribuír ao 
seu financiamento.

IV. RAZÓNS DE OPORTUNIDADE

A  concorrencia  de  razóns  de  interese  público,  social,  cultural  e  económico  vinculadas  á 
conservación e mellora dun equipamento público de especial relevancia para a divulgación da 
tradición oleira xustifica a colaboración financeira da Xunta de Galicia nos termos previstos 
neste convenio.

O  Museo-Taller  de  Olería  de  Niñodaguia  constitúe  un  espazo  destinado  á  conservación  e 
divulgación  da  tradición  artesanal  local  e  ao  desenvolvemento  de  actividades  culturais  e 
pedagóxicas.  A  mellora  das  súas  condicións  de  conservación,  seguridade  e  funcionalidade 
contribúe  a  garantir  a  continuidade  destas  actividades  e  a  posta  en  valor  dos  recursos 
artesanais vinculados ao territorio.

A actuación proposta responde ás necesidades identificadas polo concello e permite abordar de 
forma  concreta  as  deficiencias  existentes  na  zona  exterior  do  inmoble  e  nos  tanques 
tradicionais de purificación da arxila. A intervención contribuirá a mellorar a evacuación das 
augas pluviais, reducir os efectos das humidades sobre os cerramentos e recuperar elementos 
vinculados á actividade oleira tradicional.

A  colaboración  entre  a  Consellería  de  Emprego,  Comercio  e  Emigración  e  o  Concello  de 
Xunqueira de Espadanedo permite, así, sumar recursos para a mellora dun equipamento público 
rural  e  para  a  conservación  e  posta  en  valor  do  patrimonio  artesanal,  contribuíndo  ao 
desenvolvemento de actividades culturais, divulgativas e pedagóxicas vinculadas á artesanía e 
ao territorio. 

V. OBXECTO, ORZAMENTO, FINANCIAMENTO E VIXENCIA 

5.1 Obxecto

O convenio ten por obxecto establecer o réxime de financiamento, concretar as actuacións 
subvencionables, determinar os investimentos e gastos necesarios para a execución das obras 
do Museo-Taller de Olería de Niñodaguia e regular as obrigas das partes, o procedemento de 
xustificación e pagamento e os aspectos relativos á súa vixencia e réxime xurídico aplicable.

Consideraranse  actuacións  subvencionables  os  investimentos  e  gastos  necesarios  para  a 
execución das obras previstas, sempre que se realicen no período comprendido entre o 1 de 
xaneiro e o 27 de novembro de 2026.

5.2. Orzamento e distribución do financiamento

O orzamento total deste convenio ascende a  a trece mil euros (13.000,00 €), IVE engadido, con 
cargo  á  aplicación  orzamentaria  14.06.751A.761.3  do  orzamento  de  gastos  da  Comunidade 
Autónoma de Galicia para o ano 2026, coa fonte de financiamento 1010 (fondos propios libres) e 
proxecto de investimento 2015/00275. 

A consellería achegará a cantidade de once mil setecentos euros (11.700,00 €) IVE engadido, 
equivalentes ao 90 % do custo total das actuacións,  con cargo á aplicación orzamentaria 
14.06.751A.761.3, proxecto de investimento 2015.00275, modalidade de financiamento 1010, 
dos  orzamentos  xerais  da  Comunidade Autónoma de Galicia  para  o  ano 2026,  existindo 
crédito adecuado e suficiente para financiar as actuacións obxecto deste convenio.

O concello financiará o resto do orzamento, na cantidade de mil trescentos euros  (1.300,00 €), 
IVE engadido, equivalente ao 10 % do custo total das actuacións.

5.3. Marco normativo e vixencia

Este convenio axústase ao disposto na Lei 9/2007, do 13 de xuño, de subvencións de Galicia, así 
como,  na  medida  en  que  resulte  aplicable,  á  Lei  38/2003,  do  17  de  novembro,  xeral  de 
subvencións, e ao Decreto 11/2009, do 8 de xaneiro, polo que se aproba o Regulamento da Lei 
9/2007.

O convenio entrará en vigor na data da súa sinatura e estenderá a súa vixencia ata o 31 de 
decembro de 2026, sen prexuízo das obrigas de xustificación e comprobación posteriores.

Santiago de Compostela, na data da sinatura dixital
O director xeral de Comercio e Consumo
Gabriel Alén Castro

